BAHAYAKAH MINUMAN BUBBLE TEA?
Jika kita lihat pada hari ini, terdapat banyak kedai minuman bubble tea di buka malah mempunyai cawangannya di seluruh negara. Hal ini menunjukkan kemunculan bubble tea ini mendapat sambutan positif daripada rakyat Malaysia dan ada di antara mereka memberikan respon positif melalui laman sosial seperti Instagram atau Youtube tentang minuman bubble tea tersebut. Pada asalnya, bubble tea ini diperkenalkan di Taiwan oleh seorang pemilik kedai teh Chun Shui Tang di Taichung. Beliau mencuba untuk meletakkan pudding manis tapioka ke dalam teh ais dan hasilnya gabungan tersebut ternyata serasi dan boleh dipasarkan. Bryan Loo, seorang bekas jurujual di syarikat bioteknologi adalah orang pertama yang membawa masuk bubble tea ke Malaysia dari Taiwan menggunakan jenama Chatime. Apabila melihatkan penerimaan masyarakat terhadap minuman ini, maka semakin ramai yang mencipta jenama baru berasaskan bubble tea ini untuk menarik pelanggan terutama dari kalangan remaja.
Baru-baru ini, tular di media sosial tentang video berkaitan teh mutiara atau bubble tea yang mengeras di lantai. Apabila melihat keadaan bubble tea tersebut mengeras, ada yang mengatakan begitulah keadaan bubble tea apabila masuk ke dalam perut. Ramai yang marah kerana remaja tersebut tidak memahami konsep sains dengan betul. Namun tampil seorang ahli kimia, Dr. Fatimah Salim telah menerangkan keadaan sebenarnya dalam satu siarannya di Facebook. Beliau menjelaskan bahawa bubble tea diperbuat daripada tebung ubi di mana komponen utamanya adalah kanji. Bubble tea yang telah sejuk akan menjadi lebih keras. Walau bagaimanapun, bubble tea yang masuk ke dalam perut kita tidak akan menjadi terlalu keras seperti yang ditunjukkan dalam video tersebut. Hal ini kerana dalam perut kita mengandungi bahan kimia semulajadi seperti enzim, hormon dan asid yang membantu proses penghadaman.
Ramai yang berasa lega dengan kenyataan itu. Namun, adakah mereka menyedari bahawa terdapat bahaya lain yang menanti mereka sekiranya mereka tidak mengambil berat tentang pengambilan minuman bubble tea ini. Jumlah pengambilan gula yang dicadangkan kepada setiap individu adalah lima hingga 10 sudu teh setiap hari. Jumlah ini adalah mengikut kajian yang dikeluarkan oleh Pertubuhan Kesihatan Sedunia. Seperti yang kita ketahui, minuman bergas seperti Coca Cola mempunyai kandungan gula yang agak tinggi iaitu 33.9 gram bagi tin 320 ml bersamaan 9 sudu teh. Oleh itu, ramai yang beralih arah daripada minuman bergas kepada minuman bubble tea kerana menganggap minuman bubble tea lebih sihat. Hal ini kerana pembuatan asas untuk menghasilkan minuman bubble milk tea ini adalah daripada teh seperti teh hitam, teh hijau dan teh oolong. Namun hakikatnya, kandungan gula dalam minuman bubble tea ini adalah dua kali ganda daripada minuman bergas. Kandungan gula dalam minuman bubble tea ini boleh mencecah sebanyak 18 hingga 20 sudu teh secawan. Satu cawan minuman bubble tea mengandungi sekurang-kurangnya 370 kalori manakala bebola itu sendiri sudah mencapai 150 kalori.
[bookmark: _GoBack]Kandungan gula yang terlalu tinggi boleh mendatangkan pelbagai penyakit seperti diabetes dan obesiti. Diabetes ini boleh berlaku apabila tahap gula di dalam darah lebih tinggi berbanding biasa atau normal. Hal ini boleh membawa faktor kepada penyakit lain seperti angin ahmar atau sakit jantung. Penyakit diabetes bermula apabila pankreas dalam badan tidak dapat menggunakan atau menghasilkan insulin dengan berkesan. Pankreas manusia akan menghasilkan hormon iaitu insulin bertujuan untuk merendahkan kadar glukosa dalam darah dengan membantu pemindahan glukosa atau gula dari saluran darah ke dalam sel dan tisu (Linda & Jess, 2007, p. 285). Kemudian glukosa ini akan ditukarkan menjadi tenaga yang diperlukan. Sekiranya seseorang itu menghidapi diabetes, insulin tidak dapat dihasilkan dengan baik dan seterusnya menjejaskan pemindahan glukosa dari darah ke sel dan tisu. Apabila glukosa atau gula ini tidak boleh diangkut ke dalam sel dan tisu, maka paras gula dalam darah akan meningkat. Oleh sebab itu, pengambilan minuman bubble tea yang kerap atau tanpa kawalan menyebabkan penyakit kronik seperti diabetes boleh berlaku. 
Seperti yang dinyatakan di atas, asas pembuatan yang terdapat dalam minuman bubble tea ini adalah teh seperti teh hitam, teh hijau dan teh oolong. Mengikut kajian, teh hijau sememangnya memberi banyak manfaat dari sudut kesihatan kerana kandungan yang terdapat dalam teh hijau tersebut. Antara kandungan yang terdapat dalam teh hijau adalah catechin yang bertindak sebagai antioksidan dan epigallacatechin gallate atau EGCG yang berupaya melindungi badan daripada sebarang penyakit (Sinija and Mishra, 2008). Teh hijau juga mampu merendahkan paras kolesterol dalam badan, menghalang pembentukan darah beku yang boleh menyebabkan serangan sakit jantung atau strok dan mengurangkan penggumpalan platelet. Berdasarkan kajian tersebut, teh hijau memberi banyak manfaat kepada manusia. Persoalannya, mengapa bubble tea ini mampu memberi kesan negatif terhadap kesihatan manusia walaupun terdapat ramuan teh hijau dalam minuman bubble tea ini? Hal ini kerana minuman tersebut mempunyai bahan tambahan seperti gula perang, krim, susu dan pelbagai bahan lain untuk menambahkan kelazatan pada minuman tersebut tanpa mengira kalori di dalamnya. Sama seperti teh hijau, teh oolong juga mempunyai manfaat seperti kafein yang bertindak sebagai anti-obesiti.
To sum up, here are just a few medical conditions in which drinking green tea is reputed
to be helpful: cancer, rheumatoid arthritis, high cholesterol levels, cardiovascular diseases,
infection and impaired immune function
inhibiting the abnormal formation of blood clots,
reduction of platelet aggregation, lipid regulation and inhibition of proliferation and
migration of smooth muscle cells. Inhibition of abnormal blood clots formation takes on
added importance 

Minuman seperti bubble tea ini tidaklah berbahaya sekiranya kita pandai mengawal gaya pemakanan kita. Tidak menjadi masalah sekiranya kita mahu minum minuman popular ini. Apa yang membuatkan minuman ini berbahaya kepada kita adalah apabila kita terlalu kerap mengkonsumsi bubble tea ini. Menteri kesihatan, Datuk Seri Dr Dzulkefly Ahmad berkata sikap mengikut trend atau aliran semasa itu boleh menjejaskan kesihatan anak-anak kerana membudayakan amalan pemakanan tidak sihat. Hal ini menunjukkan ramai di kalangan remaja terlalu mengikut budaya yang kononnya mengikuti perkembangan zaman tanpa memikirkan kesan kepada diri mereka. Meskipun harga bagi secawan bubble tea ini agak mahal iaitu antara RM10 hingga RM15, mereka sanggup beratur panjang untuk mendapatkannya disebabkan kuasa tular di media sosial. Dalam isu ini, ramai remaja tidak sedar di sebalik kelazatan dan keenakkan minuman bubble tea tersebut mampu membuatkan mereka menghidapi penyakit kronik.
Terdapat dua kes yang berlaku di luar negara akibat ketidakhadaman bubble tea atau sinonimnya bebola ubi. Kes yang pertama berlaku di China apabila seorang remaja perempuan, Xiao Shen ditemui lebih 100 bebola ubi tersumbat di dalam usus. Xiao Shen dikejarkan ke hospital setelah mengadu sakit perut dan sukar membuang air besar. Doktor yang memeriksa Xiao Shen terkejut kerana menemui sejumlah besar bubble tea yang tidak dapat dihadam di dalam usus melalui hasil x-ray. Selepas disoal siasat, remaja tersebut mengaku sebelum ini dia meminum bubble tea setiap hari. Kes yang kedua pula berlaku di Vietnam apabila seorang lelaki mengadu sakit perut dan apabila diperiksa, doktor mengesahkan lelaki tersebut mengalami usus tersumbat dan terpaksa menjalani pembedahan. Punca usus tersumbat disebabkan oleh sisa makanan tidak dapat dihancurkan oleh sistem badan. Dua kes di atas berlaku kerana masalah penghadaman di mana bubble tea tersebut terus di telan tanpa menghancurkannya menjadi lebih kecil. Oleh itu, kita hendaklah berhati-hati dan tidak gelojoh ketika makan atau minum untuk memudahkan proses penghadaman.
Sebenarnya, manusia boleh cenderung untuk mempunyai nafsu makan yang kuat terhadap sesuatu makanan. Dalam kes ini, pengambilan minuman bubble tea secara kerap mampu membuatkan kita ingin berterusan menikmati minuman tersebut. Pengambilan makanan manis atau berlemak secara berlebihan mampu untuk mengubah hormon leptin iaitu hormon yang membantu mengawal metabolism dan selera makan manusia (Michael & Maria, 2004, p. 63). Selain itu, pengambilan gula secara berlebihan juga mampu mengaktifkan otak yang memberikan rasa sensasi pada minda. Oleh itu, untuk mengurangkan rasa ketagihan pada minuman manis, kita disarankan untuk mengamalkan air kosong atau air mineral supaya reseptor lidah kita tidak terlalu bergantung pada minuman manis. Hal ini demikian kerana air kosong dikatakan mampu menjadi penawar kepada pelbagai penyakit. Jika tidak tertarik untuk mengamalkan air kosong, gantikan dengan jus buah-buahan tanpa tambahan gula atau menggunakan buah-buahan sitrus seperti lemon, limau nipis dan oren.
Kita sedia maklum bahawa minuman bubble tea mengandungi banyak kandungan gula yang boleh membahayakan kesihatan jika kerap diamalkan. Bagaimana kadar gula dalam darah boleh mempengaruhi emosi kita? Apabila kita makan terlalu banyak makanan dalam satu masa atau minum makanan yang mengandungi terlalu banyak gula, kadar gula dalam darah akan semakin meningkat. Sekiranya hal itu terjadi, otak kita menjadi kurang bekerja, mudah rasa mengantuk dan tertidur. Berdasarkan penyelidik dari University of California, Los Angeles, mereka melakukan eksperimen terhadap tikus dan disuplementasi dengan fruktosa. Hasil daripada kajian tersebut, tikus tersebut sukar untuk keluar dari sangkar. Mereka beranggapan fruktosa menyebabkan penurunan memori dan kemampuan belajar. Selain itu, mereka yang selalu mengkomsumsi minuman manis ini apabila berasa penat, stress atau berlaku perubahan emosi, mereka cenderung untuk mengambil makanan atau minuman yang manis untuk meningkatkan glukosa dan menambahkan tenaga (Jack, 2007, p. 13). Namun tenaga yang diperolehi hanyalah bersifat sementara, malah menjadikan kadar gula dalam darah semakin tinggi.
Walaupun pengambilan bubble tea ini boleh mendatangkan kesan negatif dari sudut kesihatan dan fisiologi, kita juga boleh melihat kemunculan bubble tea ini dari sudut positif. Memandangkan minuman bubble tea ini mendapat sambutan yang sangat baik dari rakyat Malaysia, hal ini secara tidak langsung dapat membuka peluang pekerjaan untuk mewujudkan kedai-kedai minuman. Antara jenama minuman popular yang mengandungi bubble tea ini atau teh mutiara ini adalah Cool Blog, Tea Live dan Chatime. Ramai di kalangan peniaga mengambil peluang ini untuk membuat variasi dengan menghasilkan minuman bubble tea mereka sendiri. Kini, anak muda yang masih belum mempunyai pendapatan tetap atau mahu menjana pendapatan lebih boleh menggunakan peluang ini untuk bekerja di kiosk-kiosk atau kedai-kedai yang menyediakan minuman bubble tea ini atau menghasilkan minuman bubble tea mereka sendiri.
Kesimpulannya, tidak salah jika ingin mengikuti gaya hidup terkini dan popular. Kita semua mempunyai hak untuk makan dan minum apa sahaja yang kita mahu. Namun, kita juga perlu bertanggungjawab terhadap diri sendiri dengan menjaga kesihatan diri terutamanya dalam mengawal pengambilan makanan. Lebih baik mencegah daripada merawat kerana satu penyakit datang berisiko untuk menghidapi penyakit lain juga. Kerajaan juga telah mengambil beberapa inisiatif untuk mengatasi masalah ini dengan mengenakan cukai gula bermula 1 Julai suapaya peniaga mengurangkan kadar gula dalam minuman.

